
Emakume Sortzaileak programaren bigarren edizioan idazketa eta emakumezkoen lan literarioak izango dira nagusi
Egitaraua apirilaren 6an, astelehenean, hasiko da: emakumezkoen eta idazketaren gaineko mitoei eta errealitateari buruzko hitzaldi bat egongo da 

2009ko apirilak 2, osteguna.  Nafarroako Gobernuak, Nafarroako Berdintasunerako Institutuaren (NBI) bitartez, Emakume Sortzaileak programaren bigarren edizioa aurkeztu du. Oraingo honetan landuko dira, batetik, emakumezko nafar idazleen bizitza eta lanak; eta bestetik, emakumezkoen eta literaturaren arteko harremana. Zikloa hasteko, Marcela Lagarde y de los Ríos antropologia doktoreak hitzaldi bat emango du apirilaren 6an, Nafarroako Kutxaren hitzaldi aretoan. Izan ere, Lagarde antropologoak 100 artikulu baino gehiago eta hainbat liburu idatzi ditu generoaren inguruan.
Aurtengo Emakume Sortzaileak programaren asmoa da “lanbide eta bizimodu gisa idazketa aukeratu duten nafar emakumeak agerian jartzea eta ezagutzera ematea, baita ere emakumezkoen literatura hiritarrei gerturatzea ere". Hori esan du Nafarroako Berdintasunerako Institutuko zuzendari gerenteak, Sara Ibarrola Intxustak, programa aurkezteko prentsaurrekoan. Ondoan izan ditu, gainera, Tafallako Marina Aoiz Monreal eta Iruñako Maite Perez Larumbe idazleak.
Aurkezpen ekitaldian, NBIko zuzendari gerenteak gogoratu du programa hori Nafarroako Foru Erkidegoaren 2006-2010 denboraldirako Emakumezkoen eta Gizonezkoen Berdintasunerako Planaren barruan dagoela, eta plan horren helburuetako bat dela emakumezkoak protagonista dituzten ekimen kultural eta artistikoak sustatzea eta zabaltzea. Ibarrolaren hitzetan, programa sortu zen “benetako berdintasuna sorkuntza eta ekoizpen artistiko eta intelektualaren alorrera eramateko premiagatik; izan ere, ez dugu ahaztu behar emakumezkoek eta gizonezkoek ez dutela kulturan baldintza beretan parte hartzen eta ez dituztela emaitza berak lortzen”.
Ibarrolak esan duenaren arabera, aurtengo edizioa antolatu da premia hauek gogoan hartuta: estereotipoak berriz definitzea; emakumezko idazleak erreferente bihurtzea eta idazle horiek kulturan egiten dituzten ekarpenak ezagutzera ematea; beren obra beste pertsona batzuei gerturatzea; emakume gazteenak idaztera animatzea; eta literaturan lan egin duten edo horretan dabiltzan nafar emakumeen lana duintzea eta balioestea. 

Emakume Sortzaileak idazketari eman dio garrantzia aurten, kultur arloan ekarpen handiak egin arren beste gauza batzuengatik ezagutzen ditugun emakume ugari daudelako. Esaterako: Carmen Baroja Nessi, Vera de Alzate ezizenduna, eta Francisca Sarasate, nafar biolin-jolearen arreba. Lehenak olerkiak, haurrentzako ipuinak eta obra etnografikoak idatzi zituen, eta bigarrenak Santa Teresaren omenezko Alba de Tormeseko lehiaketan Urrezko Idazluma lortu zuen.
Hitzaldiak, tailerrak eta erakusketak egongo dira, besteak beste
Emakume Sortzaileak programa NBIak sustatzen eta finantzatzen du, emakumezkoek kultur arloan egiten dituzten ekarpenak balioeste aldera. Programa iaz inauguratu zen Emakumezkoak eta Zinema Nazioarteko Erakusketarekin. Erakusketan Maitena Muruzabal eta Helena Taberna zinema zuzendarien lanak aurkeztu zituzten.
Aurten, bigarren edizioan, Nafarroako eta beste hainbat lekutako emakumezko idazleek zenbait hitzaldi emango dituzte, emakumezkoen eta idazketaren arteko lotura aztertzeko kultura eta proposamen literarioak trukatzen diren espazioetan. Lehenbiziko hitzaldia apirilaren 6an, astelehenean, izango da. Marcela Lagarde y de los Rios antropologo mexikarrak gai hau landuko du: “Emakumeek ere idazten dute: emakumezkoen eta idazketaren gaineko mitoak eta errealitateak”. Hitzaldia Nafarroako Kutxaren hitzaldi aretoan izango da, 19.00etatik aurrera, eta sartzea doan da.
Aurrerago, urrian, estatuan eta nazioartean ospe handia duten beste emakume idazle batzuk parte hartuko dute. Halaber, emakumezkoek egindako literaturari buruzko stand iraunkorrak egongo dira erakusgai, Madrilgo eta Bartzelonako liburu-denda espezializatuetan.
Horrez gain, gazteenentzako jarduerak ere egongo dira: olerki, narratiba eta idazkuntza tailerrak, multimedia formatuen laguntzarekin eginak (bideo-olerkia eta soinu eta poesia konposizioak, adibidez). Tailerrak honako hauek emango dituzte: Olvido García Valdés (2007ko Poesia Sari Nazionala), Clara Obligado (idazle argentinarra, Madrilgo letra eskola bateko zuzendaria) eta Virginia Findberg (konpositore britainiarra).
Gazteentzat, halaber, bideo-olerkien eta literatura-multimedia sorkuntzaren inguruko jaialdi bat egingo da, sorkuntza eta hausnarketa artistiko-literarioak jorratzeko. Jaialdia Susana Barragués idazleak koordinatuko du. 

Zinemak eta literaturak, irudiek eta hitzek ere izango dute beren lekua egitarauan: emakumezkoek egindako literaturari buruzko filmak jarriko dituzte eta filma horiek Nafarroako emakumezko idazleek aurkeztuko eta komentatuko dituzte. Hona hemen zer pelikula egongo diren ikusgai, besteak beste: Mercè Rodoredaren “La Plaza de Diamante”, Carson Mccullersen “Reflejos de un ojo dorado”, Arantza Urretabizkaiaren “Zergatik Pamplox”, Virginia Wolfen “La Señora Dalloway” eta Charlotte Bronteren “Jane Eyre”. Dokumentalak eta fikziozko lanak ere jarriko dituzte, Mª Teresa León edo Crista Wolf idazleei buruzkoak, adibidez.
Hori gutxi balitz, Literatura Nobel Saria jaso duten emakumezkoei buruzko bi hitzaldi egongo dira, idazle horien bizitza eta lanak entzuleei gerturatze aldera. Hona hemen sari hori jaso duten emakume batzuk: Selma Lagerloff (1858-1940) nobelagile suediarra, Grazia Deledda (1875-1936) nobelagile italiarra, Estatu Batuetan jaiotako Pearl Back (1892-1973) nobela eta biografia egilea, eta Gabriela Mistral (1889-1957), hezitzailea, saiogilea eta, batez ere, olerkaria. 

Halaber, honako emakume hauen bizitza eta obrak ere izango dira hizketagai: Alemanian jaiotako Nelly Sachs (1891-1970) olerkari eta antzerkigilea, Nadine Gordimer (1923-) nobelagile hegoafrikarra, Toni Morrison (1931-) nobelagile estatubatuarra, Polonian jaiotako Wislawa  Szymborska (1923-) olerkaria, eta Elfriede Jelinek (1946-) antzerkigile, nobelagile eta saiogile austriarra. 
Azkenik, Marina Aoiz Monreal eta Maite Perez Larumbe idazle nafarren lana sustatzeko eta ezagutzera emateko jarduerak egingo dira. Lehenak poema liburu hauek idatzi ditu: “La Risa de Gea”, 1986; “Tierra secreta”, 1991; “Admisural”, 1998; “Fragmentos de Obsidiana”, 2001; “El libro de las Limosnas”, 2003; “Edelphus”, 2004; “Hueso de los vientos”, 2005; “Don de la luz”, 2006; eta “Donde ahora estoy en pie frente a mi tiempo”, 2007. 

Maite Pérez Larumbek idatzi ditu “El nombre que me diste”, “Mi nombre verdadero” eta “Consideraciones del torturador” olerkiak eta “Extremófilos”, “Pequeños movimientos” eta “Una oportunidad para Zarraberri” antzezlanak; antzezlan horiek guztiak Iruñan estreinatu ditu eta azkeneko biak baita Glasgown ere.   
Jarduera horiek urriaren 2tik 9ra egingo dira. Nafarroako Gobernuak 55.000 euroko aurrekontua jarri du.
Oharra: navarra.es web guneko albisteen atalean prentsa-ohar honi buruzko argazki bat dago.

